MEMORANDUM

 «Prezident seçkilərində yerli və beynəlxalq müşahidənin effektli təşkili»

Bakı, 11 iyun 2003-ci il

2003-cü ilin payızında Azərbaycanın yaxın gələcək üçün demokratik inkişaf yolunu müəyyənləşdirəcək prezident seçkiləri keçiriləcək. 
Bu il Azərbaycanda hüquqi və demokratik dövlət quruculuğu, vətəndaş cəmiyyətinin inkişafı və ölkənin qarşısında duran köklü problemlərin həlli üçün nəticələri bütün qüvvələr tərəfindən tanınan azad və ədalətli seçkilərin keçirilməsi həyati zərurət kimi meydana çıxıb.

Bir çox hallarda demokratik prosesləri dəstəkləmək missiyası daşıyan bəzi beynəlxalq təşkilatlar və Qərb institutları seçkilərlə bağlı yekdil prinsipial mövqe nümayiş etdirə bilmir və nəticəyə təsir edəcək addımlar atmırlar. Bu, seçki ərəfəsində demokratik mühitin yaradılmasında və xüsusiylə, seçkilər vaxtı beynəlxalq müşahidənin təşkili və onun effektiv fəaliyyətində özünü göstərir. Müşahidəçilərin peşəkarlığının aşağı olması, postkommunist ölkələrin reallıqlarına bələd olmaması, onların sayının seçki məntəqələri və dairələrilə müqayisədə həddən az olması, ayrı-ayrı missiyalar arasında koordinasiyanın yoxluğu və başqa səbəblər də seçkilərin ümumilikdə nəticəsinə öz mənfi təsirini göstərir. 

Azərbaycanda gözlənilən seçkilər ərəfəsində biz hakimiyyəti, siyasi partiya, yerli və  beynəlxalq təşkilatları, demokratik dövlətlərin hökumətlərini azad və ədalətli seçkilərin keçirilməsinin; seçki qanunvericiliyinin Avropa Şurası və ATƏT-in standartlarına uyğunlaşdırılması və seçki prosesinin gedişatı boyunca onun bütün tələblərinə əməl edilməsinin; seçki prosedurlarının şəffaflığının təmin edilməsi, yerli və beynəlxalq müşahidəçilərin fəaliyyəti üçün əlverişli şəraitin yaradılmasının zəruriliyi  barədə birmənalı mövqe nümayiş etdirməyə çağırırıq. 

Biz həmçinin siyasi partiya, yerli və beynəlxalq təşkilat və institutları, demokratik dövlətlərin rəhbərlərini:

- Azərbaycanda keçirilən seçkilərdə müşahidə mexanizminin qurulması istiqamətində səyləri qabaqcadan koordinasiya etməyə;

- Müşahidə işini seçki prosesinə start verildiyi andan başlamağa və yalnız şikayətlərə baxılması prosedurları qurtardıqdan, məhkəmələr və digər instansiyalar tərəfindən yekun qərarlar verildikdən sonra başa çatdırmağa; 

-  Seçki dairələrini və məntəqələri müşahidə misiyaları arasında bölüşdürməyə, müşahidə işinin konkret obyektlərdə seçki günü səsvermə qutuları açıldığı andan yekun protokolların tərtib və əldə olunmasına qədər davam etdirilməsinə üstünlük verməyə;

- Kifayət qədər hazırlıqlı olmayan, yaxud təcrübəsiz müşahidəçilərin göndərilməsi praktikasından imtina etməyə, bunun əvəzinə seçki prosesində oxşar təcrübəsi olan ölkələrin nümayəndələrinə üstünlük verməyə;

- Beynəlxalq missiyaların müşahidəçi korpusunda monitorinq praktikasına malik hazırlıqlı yerli QHT nümayəndələrdən istifadə edilməsinə;
- Seçkilərin qiymətləndirilməsi işində tam obyektivlik və tərəfsizlik nümayiş etdirməyə çağırırıq.

Biz həmçinin Azərbaycanda seçkilərin azad və ədalətli keçirilməsi üçün çalışan siyasi partiyaların, yerli QHT-lərin, beynəlxalq təşkilatlar və institutların yuxarıda sadalanan məsələlərlə bağlı öz fəaliyyətlərini koordinasiya etmək məqsədilə Koordinasiya Mərkəzinin yaranmasını təklif edirik.   

Biz ümid edirik ki, çağırışımız dəstəklənəcək və biz birlikdə azad və ədalətli seçkilərə nail olacayıq. 

